
Die waarskuwing aan Benny Hinn 

Soos u weet, is hierdie Amerikaanse evangelis die leier 
van een van die grootste charismatiese evangeliese 
bewegings in Amerika met wêreldwye takke. Hier is 
Suid-Afrika het hy ook `n geweldige aanhang. Hy is ook 
verantwoordelik vir die inbring van die verderflike en 
bespotlike "Toronto blessing", naamlik die onbeheer-
ste "lag in die gees" en wat volgens hierdie leier dan 
`n sogenaamde gawe van die Heilige Gees sou wees.    

Voorverlede week, die week van die 4 Augustus 2003, 
het Hinn op SATV verskyn en aangekondig dat hy `n 
waarskuwing van `n profeet in Amerika gekry het om 
`n gebedsaltaar gereed te kry en om sy kerk tot 
verootmoediging voor die Hemelse Vader te bring. 
Hierdie gebedsaltaar moes op of voor 22 September 
2003 plaasvind! Wie hierdie profeet is, word nie 
genoem nie, maar dit is insiggewend dat hierdie 
waarskuwing weereens op die datum 22 September 
2003 val. Skeptici kan nou sê dat dit `n klomp valse 
antichriste is en dat `n mens jouself nie daaraan moet 
steur nie, maar ek weet dat ons Verlosser, JaHWè-
shua, al Sy verdwaalde, blinde en misleide skape sal 
waarsku want Hy is lief vir almal. Hulle is die misleides, 
terwyl die voorbok, Benny Hinn, eendag verantwoor-
ding sal moet doen vir sy herderskap.  

Soos wat al hierdie wolwe-evangeliste wat in 
skaapvelle gestop is, maar is, maak Benny Hinn toe 
pragtig gebruik van hierdie profeet se waarskuwing en 
kondig toe af vir sy kerk dat almal daardie dag met `n 
versoeningsoffer van "$77 for the Lord" moet opdaag. 
Dit sal hom letterlik miljoene in die sak bring, maar die 
ware versoeningsoffer, naamlik `n deemoedige hart 
met die gepaardgaande vernedering van die sondige 
mens voor sy Skepper is letterlik van die tafel afgevee 
deur hierdie gierige misbruik van `n goddelike waar-
skuwing. Vir hierdie gruwel sal Benny Hinn nog voor `n 
Oordeelstroon gaan staan! Hier het ons dus `n derde 
bevestiging van die datum, 22 September 2003.  

 
Gelofte van die Dogter van Sion gehou te word 

gedurende die week van 14 September 2003 tot 20 
September 2003. 

Hier staan ons, die Dogter van Sion, as `n skermpie in 
U wingerd, voor U die Almagtige, O JaHWeH van die 
Leërskare, wat Uself geopenbaar het in die Vlees as 
JaHWèshua, ons Verlosser.  

U het ons hier in Suid-Afrika geplant in 1652. U het ons 
voorvaders in 1838 te Bloedrivier gered, en ons as U 
Diensvolk geformeer. Ons is tans benoud, want ons 
skuld is groot en ons weet dat U bestemde tyd van 
oordeel aangebreek het.  

Hier staan ons voor U om `n Gelofte aan U te maak, o 
JaHWèshua, ons Majesteit en Meester. Ons staan voor 
`n magtige vyand, `n vyand nie net van ons volk nie, 

maar `n vyand van al U skepsele op aarde, `n vyand 
wat dit ten doel het om U hele ordelike skepping te 
vernietig. 

Ons as Diensvolk bely dat: 

Ons as U Diensvolk gruwelik teen U oortree het, teen 
U gebooie, insettinge en verordeninge wat U, 
JaHWèshua vir ons kom gee het.  

Ons as U Diensvolk U Liefde versmaad het en 
afgedwaal het agter vreemde gode en idole van die 
wêreld en dit hoër geag het as U leer wat die enigste 
Weg, Waarheid en Lewe is. 

Ons as U Diensvolk gruwelik versuim het om met 
mekaar in ware broederliefde om te gaan en dat ons 
in onsinnige vyandskap met mekaar geleef het. 

Dat U ander volke ook gruwelik meegedoen het aan al 
hierdie gruwels. 

Indien U met ons as Diensvolk en ook met al U ander 
kinders sal wees en ons almal sal behoed en bewaar 
van die komende oordele wat U profete vir hierdie tyd 
voorspel het:  

Onderneem ons as Diensvolk dat: 

Ons ons harte van klip sal verander in harte van vlees, 
sodat U kan inkom in ons harte en U Geestelike Huis 
kan bou soos wat U deur U profete voorspel het. 

Ons van nou af met mekaar, met ons naaste en ons 
broers, in ware broederliefde sal omgaan soos wat U 
ons kom leer het. 

Ons nou alle ander gode en idole sal wegwerp van ons 
aangesigte af en U alleen sal volg, waar U as Lam, wat 
vir ons gebloei is, ookal sal heengaan. 

Ons `n toekomstige geestelike opleidingskool en `n 
ware kweekplek sal oprig waar ons U ware Woord sal 
kan leer, en waaruit suiwer kinders weer vir U sal 
voortkom. 

Ons onsself beskikbaar sal stel as veilige hawe vir al U 
ander volke wat U Naam aanroep, om hulle hulp en 
leiding aan te bied in die benouende tye van oordeel 
wat voorhande is.  

Ons onder U leiding oor hierdie skepping van U sal 
heers en dit sal eerbiedig. 

Indien U met ons sal wees, sal ons veg teen hierdie 
magtige vyand soos wat U ons kom leer het, nie met 
krag of geweld nie, maar deur U Gees, nie omdat ons 
dit verdien nie, maar slegs omdat U `n troue, 
barmhartige en vergewende El is, wat ons maan om U 
te herinner aan U beloftes, daarom vra ons U om ons 
weer in te bring in die band van U Verbond, in die 
band van U Liefde. 

In U Naam JaHWèshua, die enigste Naam onder die 
hemele waarin ons gered kan word, smeek ons dit. 
Amein. 

